პროექტი

საქართველოს მთავრობის
დადგენილება №
2020 წლის                                                                ქ. თბილისი

„სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებაში ცვლილების შეტანის თაობაზე

მუხლი 1. „ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, „სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებაში (სსმ III, №101, 01/08/2006) შეტანილ იქნეს ცვლილება და დადგენილებით დამტკიცებულ „სოციალური დახმარების პროგრამის განხორციელების ძირითადი პრინციპები, რეინტეგრაციის შემწეობის ოდენობა, მინდობით აღზრდის ანაზღაურების ოდენობა, სრულწლოვანზე ოჯახური მზრუნველობის ანაზღაურების ოდენობა, სოციალური დახმარების ოდენობის გაანგარიშების, ღონისძიებათა დაფინანსებისა და ანგარიშსწორების, აგრეთვე საქართველოს ოკუპირებული ტერიტორიებიდან იძულებით გადაადგილებულ პირთა – დევნილთა, ასევე ლტოლვილისა და ჰუმანიტარული სტატუსის მქონე პირთა ყოველთვიური შემწეობის დაფინანსების წესში“:
1. მე-5 მუხლის:
ა)  მე-4 პუნქტი ჩამოყალიბდეს შემდეგი რედაქციით:
„4. ოჯახის განმეორებითი  შეფასების  შედეგად, მინიჭებული  სარეიტინგო  ქულის  საფუძველზე,  ოჯახს უგრძელდება  ან   უწყდება საარსებო შემწეობა. თუ გადამოწმების შედეგად მინიჭებული სარეიტინგო ქულა ნაკლებია ამ წესით დადგენილ ზღვრულ ოდენობაზე,  ღატაკ ოჯახს საარსებო შემწეობის გაცემა  გაუგრძელდება საარსებო შემწეობის თანხის ბოლო ჩარიცხვის თვის მომდევნო თვიდან, მინიჭებული სარეიტინგო ქულისა და გადამოწმების შედეგად დაფიქსირებული ოჯახის წევრთა რაოდენობის შესაბამისად.“;

ბ) 41 პუნქტი ჩამოყალიბდეს შემდეგი რედაქციით:
„41. 2020 წლის 31 მარტის შემდეგ, სოციალურ-ეკონომიკური მდგომარეობის განმეორებით გადამოწმების პერიოდში ოჯახს უგრძელდება საარსებო შემწეობის გაცემა სპეციალური ფორმის დოკუმენტში - „ოჯახის დეკლარაციაში“ დაფიქსირებული წევრ(ებ)ის შესაბამისად,   ახალი „ოჯახის  დეკლარაციის“ ან  ოჯახის  რეგისტრაციის შეწყვეტის შესახებ შესაბამისი ინფორმაციის მონაცემთა ბაზაში განთავსებამდე.”

გ) 41 პუნქტის შემდეგ დაემატოს შემდეგი შინაარსის 42 და 43 პუნქტები:
„4​2.  ოჯახის წევრ(ებ)ის (გარდა ყველა წევრისა) გარდაცვალების ან სპეციალიზებულ/პენიტენციურ დაწესებულებაში ან მინდობით აღზრდაში განთავსების  ან ქვეყნის ფარგლებს გარეთ ზედიზედ სამ თვეზე მეტი ვადით გასვლის შემთხვევაში, სპეციალური ფორმის დოკუმენტის – „ოჯახის  დეკლარაციის“ ან  ოჯახის  რეგისტრაციის შეწყვეტის შესახებ შესაბამისი ინფორმაციის მონაცემთა ბაზაში განთავსებამდე, ოჯახს გადაუანგარიშდება დანიშნული საარსებო შემწეობა, ამ წევრ(ებ)ის კუთვნილი თანხის გამოკლებით, გარდაცვალებისა და პენიტენციურ დაწესებულებაში განთავსების შემთხვევაში ოჯახის წევრის გამოკლების შემდგომი თვიდან, სპეციალიზებულ დაწესებულებაში ან მინდობით აღზრდაში განთავსების შემთხვევაში სააგენტოს მიერ ინფორმაციის მიღების თვიდან (თუ თანხა გადარიცხულია - მომდევნო თვიდან), ხოლო საზღვრის კვეთის შემთხვევაში საზღვრის კვეთის სამთვიანი ვადის (თვეთა ათვლისას საზღვრის კვეთის თვე ითვლება პირველ თვედ) გასვლის შემდგომი თვიდან. 
43. იმ შემთხვევაში, თუ ამ მუხლის 41 და 42 პუნქტებით გათვალისწინებული პირობების შესაბამისად, განმეორებითი გადამოწმების შედეგად, მინიჭებული სარეიტინგო ქულა აღემატება ამ  წესით  დადგენილ  ზღვრულ  ოდენობას ან ოჯახს შეუწყდა რეგისტრაცია მონაცემთა ბაზაში, „ოჯახის დეკლარაციის“ ან რეგისტრაციის  შეწყვეტის შესახებ შესაბამისი ინფორმაციის მონაცემთა ბაზაში განთავსებამდე გაცემული/გადაანგარიშებული საარსებო შემწეობის თანხა უკან დაბრუნებას არ ექვემდებარება.“

2. მე-9 მუხლის  მე-2 პუნქტის „ვ“ ქვეპუნქტი ამოღებულ იქნას. 
3. მე-93 მუხლის   მე-7 პუნქტი ჩამოყალიბდეს შემდეგი რედაქციით:
„7. ამ მუხლით დადგენილი გამონაკლისების გარდა, ამავე მუხლის პირველი პუნქტით გათვალისწინებულ ოჯახებთან მიმართებით ძალაშია ამ წესით, აგრეთვე „ქვეყანაში სიღატაკის დონის შემცირებისა და მოსახლეობის სოციალური დაცვის სრულყოფის ღონისძიებათა შესახებ“ საქართველოს მთავრობის 2010 წლის 24 აპრილის №126 დადგენილებით, „სოციალურად დაუცველი ოჯახების სოციალურ-ეკონომიკური მდგომარეობის შეფასების წესის დამტკიცების თაობაზე“ საქართველოს შრომის, ჯანმრთელობისა და სოციალური დაცვის მინისტრის 2010 წლის 20 მაისის №141/ნ ბრძანებითა და „მიზნობრივი სოციალური დახმარების დანიშვნისა და გაცემის წესის დამტკიცების შესახებ“ საქართველოს შრომის, ჯანმრთელობისა და სოციალური დაცვის მინისტრის 2006 წლის 22 აგვისტოს №225/ნ ბრძანებით გათვალისწინებული დებულებებით საარსებო შემწეობის შეწყვეტის ან/და ოჯახის სოციალურ-ეკონომიკური მდგომარეობის ხელახალი გადამოწმების ან სოციალურად დაუცველი ოჯახების მონაცემთა ბაზაში რეგისტრაციის შეწყვეტის პირობები.“;
4. მე-12 მუხლის მე-8 მუხლი  ჩამოყალიბდეს შემდეგი რედაქციით: 
„8. სოციალურ-ეკონომიკური მდგომარეობის გადამოწმების შედეგად მიღებული სარეიტინგო ქულის შესაბამისად საარსებო შემწეობის გაგრძელების შემთხვევაში, თუ ოჯახს გადამოწმების პერიოდში მიღებული აქვს დევნილთა ან ლტოლვილისა და ჰუმანიტარული სტატუსის მქონე პირთა ყოველთვიური შემწეობა, რაც გამორიცხავს საარსებო შემწეობის მიღებას,  საარსებო შემწეობის თანხა გაიცემა იმ ფულადი გასაცემლის თანხის გამოკლებით, რომელიც ოჯახმა (ოჯახის წევრმა) მიიღო გადამოწმების მთელი პერიოდის განმავლობაში.“.
მუხლი 2. დადგენილება ამოქმედდეს 2020 წლის 1 აპრილიდან. 

პრემიერ-მინისტრი                                                                      გიორგი გახარია






განმარტებითი ბარათი
„სოციალური დახმარების შესახებ“ საქართველოს მთავრობის 2006 წლის 28 ივლისის №145 დადგენილებაში ცვლილების შეტანის თაობაზე“ საქართველოს მთავრობის დადგენილების პროექტზე:
ინფორმაცია სამართლებრივი აქტის პროექტის შესახებ 
დადგენილების პროექტის მომზადება გამოწვეულია შემდეგი მიზეზებით: საქართველოს პარლამენტის ჯანმრთელობის დაცვისა და სოციალურ საკითხთა კომიტეტის თავმჯდომარემ  ინიციატივით მომართა საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს მიზნობრივი სოციალური დახმარების პროგრამაში ცვლილების შეტანის შესახებ, რომლის თანახამადაც საარსებო შემწეობის მიმღებ ოჯახებს სოციალურ-ეკონომიკური მდგომარეობის გადამოწმების პერიოდში აღარ შეუჩერდებოდა საარსებო შემწეობის გაცემა ახალი სარეიტინგო ქულის მინიჭებამდე. 
აღსანიშნავია, რომ მსგავსი პრაქტიკა სამინისტროს მიერ შემოღებული იქნა 2018 წლის 1 ივნისიდან, როდესაც ოჯახის წევრის გარდაცვალების გამო ოჯახს უგრძელდება საარსებო შემწეობის გაცემა ოჯახის გარდაცვლილი წევრის კუთვნილი თანხის გამოკლებით ოჯახის სოციალურ-ეკონომიკური მდგომარეობის გადამოწმების პერიოდში და გადამოწმების შედეგად მინიჭებული სარეიტინგო ქულიდან გამომდინარე ოჯახს უგრძელდება საარსებო შემწეობის გაცემა ან უწყდება. ყველა სხვა შემთხვევაში კი ოჯახს ხელახალი გადამოწმების პერიოდში (დაახლოებით 2 თვე) უჩერდება საარსებო შემწეობის გაცემა და გადამოწმების შედეგად მინიჭებული სარეიტინგო ქულიდან გამომდინარე ოჯახს განუახლდება საარსებო შემწეობა და აუნაზღაურდება შეჩერების პერიოდის თანხა შეჩერების თვიდან ან უწყდება საარსებო შემწეობა.
შემოთავაზებული ინიციატივა დამუშავდა და მომზადდა დადგენილების პროექტი, რომლის  თანახმად, 2020 წლის 31 მარტის შემდეგ, სოციალურ-ეკონომიკური მდგომარეობის ხელახალი გადამოწმების პერიოდში ოჯახს უგრძელდება საარსებო შემწეობის გაცემა სპეციალური ფორმის დოკუმენტში - „ოჯახის დეკლარაციაში“ დაფიქსირებული წევრ(ებ)ის შესაბამისად,   ახალი „ოჯახის  დეკლარაციის“ ან  ოჯახის  რეგისტრაციის შეწყვეტის შესახებ შესაბამისი ინფორმაციის მონაცემთა ბაზაში განთავსებამდე, ხოლო ოჯახის წევრის გარდაცვალების ან სპეციალიზებულ/პენიტენციურ დაწესებულებაში ან მინდობით აღზრდაში განთავსების  ან ქვეყნის ფარგლებს გარეთ ზედიზედ სამ თვეზე მეტი ვადით გასვლის შემთხვევაში (რომლის თაობაზე სსიპ სოციალური მომსახურების სააგენტოსთვის ინფორმაცია ხელმისაწვდომია შესაბამისი ადმინისტრაციული ორგანოების მიერ წარმოებული მონაცემთა ბაზებიდან)  ოჯახს გადაუანგარიშდება დანიშნული საარსებო შემწეობა, ამ წევრ(ებ)ის კუთვნილი თანხის გამოკლებით ახალი დეკლარაციის ან სოციალურად დაუცველი ოჯახების მონაცემთა ბაზაში რეგისტრაციის შეწყვეტის შესახებ სპეციალური ფორმის დოკუმენტის ბაზაში განთავსებამდე (დოკუმენტი ივსება იმ შემთხვევაში თუ სოციალური აგენტის ოჯახში ვიზიტისას აღმოჩნდა, რომ ოჯახი აღარ ცხოვრობს მითითებულ მისამართზე, ოჯახს აღარ სურს მონაცემთა ბაზაში რეგისატრაცია, არ აძლევს დეკლარაციის შევსების საშუალებას და ა.შ.). 
	ამასთან, იმ შემთხვევაში, თუ ოჯახის სოციალურ-ეკონომიკური მდგონარეობის ხელახალი გადამოწმების შედეგად, მინიჭებული სარეიტინგო ქულა აღემატება საარსებო შემწეობის მისაღებ  ზღვრულ  ქულას ან ოჯახს შეუწყდა რეგისტრაცია მონაცემთა ბაზაში, „ოჯახის დეკლარაციის“ ან რეგისტრაციის  შეწყვეტის შესახებ შესაბამისი ინფორმაციის მონაცემთა ბაზაში განთავსებამდე გაცემული/გადაანგარიშებული საარსებო შემწეობის თანხა უკან დაბრუნებას არ ექვემდებარება. 

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.



პროექტის მიღებით გამოწვეული საფინანსო-ეკონომიკური შედეგების გაანგარიშება
მიზნობრივი სოციალური დახმარების დღეს არსებული ადმინისტრირების პროცედურებით ყოველთვიურად საარსებო შემწეობა უჩერდება დაახლოებით 5000 ოჯახს, მათგან დაახლოებით 3000 ოჯახი სოციალურ-ეკონომიკური მდგომარეობის გადამოწმების შედეგად კვლავ იპოვებს საარსებო შემწეობის მიღების უფლებას შეჩერების თვიდან. დარჩენილი დაახლოებით 2000 (36%) ოჯახისათვის გადამოწმების პერიოდში (დაახლოებით 2 თვე) გასაცემი თანხა შეადგენს პირველ თვეს 1 მლნ. ლარს, ხოლო ყოველ მომდევნო თვეში - 400 000 ლარს. ჯამურად მიმდინარე წლის განმავლობაში საჭირო იქნება დაახლოებით 4.2 მლნ ლარი, რაც დაიფარება „საქართველოს 2020 წლის სახელმწიფო ბიუჯეტის შესახებ“ საქართველოს კანონით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსათვის განსაზღვრული ასიგენებებიდან, კერძოდ, „მიზნობრივი ჯგუფების სოციალური დახმარებების“ პროგრამული კოდიდან (27 02 02). 


პროექტის მოსალოდნელი შედეგი
პროექტის მიღებით საარსებო შემწეობის მიმრები ოჯახები სოციალურ-ეკონომიკური მდგომარეობის გადამოწმების პერიოდშიც მიიღებენ საარსებო შემწეობას და შემსუბუქდება მათი სოციალური მდგომარეობა.  
პროექტის განხორციელების ვადები
პროექტი ამოქმედდება 2020 წლის 1 აპრილიდან.

